
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á tṛtīyaḥ sargaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

atha jaganti babhūvuranāvilā -
nyatimirā haritaḥ pracakāśirē Á

abhajadēva niśā divasaśriyaṃ
jananabhājini dēvadivākarē Á Á 3.1 Á Á

nanṛturapsarasō divi nanditāḥ
kimapi gītamagīyata kinnaraiḥ Á

śrutisukhaissamatōṣayata svanaiḥ
amaradundubhirānakadundubhim Á Á 3.2 Á Á

daśasu tatra diśāsvaśarīriṇī
jayajayēti babhūva sarasvatī Á

ajitamēkamagōcarayat svayaṃ
svarasavṛttirasāvasurāntakam Á Á 3.3 Á Á

anativēlasamīraṇacōditaiḥ
śiśiraśīkaraśībharitāmbaraiḥ Á

jaladharairabhitō divi dadhvanē
suragajairiva sūcitamaṅgalaiḥ Á Á 3.4 Á Á

vavurathō marutastridaśāṅganā -
vadanasaurabhasārabhṛtaḥ śubhāḥ Á

muditanirjaramuktasuradruma -
prasavavṛṣṭimadhudravamēdurāḥ Á Á 3.5 Á Á

madhuripōravatāramahōtsavē
mumudirē madhurāpuradēvatāḥ Á

yadabhigantari bhaktajanē varaṃ
daduraśēṣamatandritacētasaḥ Á Á 3.6 Á Á

avadadhānadhiyō munayastadā
yadanadhītamadhītavadañjasā Á

nigamajātamaśēṣamavēkṣya tat
niraviśanniva muktimayīṃ daśām Á Á 3.7 Á Á

prasadanaṃ śaradāgamasambhavaṃ
nabhasi māsi nadībhirupādadē Á

mahitayōgavidāṃ matibhiḥ samaṃ
śrutibhirapyanupaplavanītibhiḥ Á Á 3.8 Á Á

nikhilacētanamānasa nissṛtāḥ
kaluṣatāḥ samudētya kila kṣaṇāt Á

viviśurambha iva svayamāpagāḥ
jalanidhēriva bhōjapatērmanaḥ Á Á 3.9 Á Á

asuravīragṛhāṇi pṛthagvidhaiḥ
aśubhaśaṃsibhirānaśirē muhuḥ Á

amararājapurēṣu jajṛmbhirē
śubhanimittaśatāni punaḥ punaḥ Á Á 3.10 Á Á

caramataśca ṛṇādiva dēvakī -
patiramucyata śṛṅkhalataḥ sthirāt Á

nikhilabandhanivartakasannidhau
vigalanaṃ nigalasya kimadbhutam Á Á 3.11 Á Á

uditamātmani dēvakasambhavā
danujabhēdanamaṅkagataṃ dadhau Á

kamapi kāñcanabhūbhṛdadhityakā
harihayōpalaśṛṅgamivādbhutam Á Á 3.12 Á Á

vidhṛtaśaṅkharathāṅgagadāmbujaḥ
śabalitaḥ śubhayā vanamālayā Á

piturasūta mudaṃ pṛthukastadā
jaladhiḍimbhanibhō jananīdhṛtaḥ Á Á 3.13 Á Á

pitaramabjabhuvāmanapāyinaṃ
priyatamāṅkagataṃ paripaśyatā Á

sa vibhurānakadundubhinā mahān
avitathaiḥ svaguṇairabhituṣṭuvē Á Á 3.14 Á Á

praṇipatāmi bhavantamananyadhīḥ
akhilakāraṇamāśritatāraṇam Á

anugamādanidamprathamā giraḥ
kimapi yatpadamēkamadhīyatē Á Á 3.15 Á Á

viṣamakarmavipākaparamparā -
vivaśavṛttiṣu dēhiṣu dustaram Á

karuṇayā tava dēva kaṭākṣitāḥ
katicidēva taranti bhavārṇavam Á Á 3.16 Á Á

tvadanubhāvamahōdadhiśīkaraiḥ
avaśapātibhirāhitaśaktayaḥ Á

avadhibhēdavatīmupabhuñjatē
svapadasampadamabjabhavādayaḥ Á Á 3.17 Á Á

śrutikirīṭaśubhāśrayavigrahaḥ
paramasattvanidhiḥ pratipadyasē Á

jagadanugrahamārutacōditō
vividharūpataraṅgavikalpanām Á Á 3.18 Á Á

tvayi na dēva yadāyatatē na tat
jagati jaṅgamamanyadathāpi vā Á

iti mahimni tava pramitē paraṃ
vibhajanē vividhaiḥ sthitamāgamaiḥ Á Á 3.19 Á Á

akhilalōkapitustava putratāṃ
ahamayācamananyamanōrathaḥ Á

varada vāñchitadānadhṛtavratē
tvayi tadēvamayatnamapacyata Á Á 3.20 Á Á

avanibhāranirākaraṇārthināṃ
kratubhujāmabhilāṣamavandhyayan Á

jitaripūṇi bahūni dayānidhē
viharaṇāni vidhātumihārhasi Á Á 3.21 Á Á

danujamōhanadōhalinā tvayā
sahajalāñchanasaṃvaraṇaṃ kṣamam Á

tadadhunā śamayan mama sādhvasaṃ
yavanikāmadhigaccha yathēpsitam Á Á 3.22 Á Á

iti sabhītamavēkṣya dayānidhiḥ
smitamukhō vasudēvamabhāṣata Á

tvamasi mē janakaḥ kimihānyathā
kimapi tāta mudhā kathitaṃ tvayā Á Á 3.23 Á Á

iyamamartyapitustava gēhinī
diviṣadāṃ jananī mama cānaghā Á

abhimataṃ yuvayōranavagrahaṃ
samayabhāvi mayaiva samarthyatē Á Á 3.24 Á Á

yadi bibhēṣi bhajāmi manuṣyatāṃ
atha ca māṃ naya nandagṛhaṃ kṣaṇāt Á

duhitaraṃ ca samānaya tasya tāṃ
gatabhayō bhava dūragatē mayi Á Á 3.25 Á Á

atha niśamya niyōgamabhaṅguraṃ
madhujitō madhurākṣaramantharam Á

hitamidaṃ pratipadya tamādadē
gurutaraṃ kṛpayā laghutāṃ gatam Á Á 3.26 Á Á

tuhinabhānudivākaralōcanaṃ
nigamaniḥśvasitaṃ svasutasya tat Á

anubabhūva muhurmuhurādarāt
anaghamānanamānakadundubhiḥ Á Á 3.27 Á Á

śrutisugandhitadānanacandrikā -
muṣitamōhatamā munisannibhaḥ Á

adhijagāma sa tanmayatāṃ kṣaṇāt
animiṣatvamuta pratisandadhē Á Á 3.28 Á Á

jigamiṣuḥ sa diśō daśa yādavaḥ
sakṛdavaikṣata sādhvasavihvalaḥ Á

www.prapatti.com 5 Sunder Kidāmbi



yādavābhyudayaḥ tṛtīyaḥ sargaḥ

anaghavaibhavamarbhakamudvahan
amitaguptiniruddhagatau gṛhē Á Á 3.29 Á Á

vijaghaṭē sahasaiva kavāṭikā
vrajamatha vrajatō yadubhūbhṛtaḥ Á

upalakalpamaśērata rakṣakāḥ
saraṇimādidiśurgṛhadēvatāḥ Á Á 3.30 Á Á

kṣaradasūniva yāmikarakṣakān
muṣitamañjugiraḥ śukaśārikāḥ Á

yadukulēndurapaśyadamīlitān
parijanānapi citragatāniva Á Á 3.31 Á Á

upayatō viśikhāṃ sadanāntarāt
kuvalayābhakumāratanutviṣā Á

śatamakhōpalamēcakayā drutaṃ
śamitasantamasā haritō babhuḥ Á Á 3.32 Á Á

śrutimayō vihagaḥ paritaḥ prabhuṃ
vyacaradāśu vidhūtaniśācaraḥ Á

anujagāma ca bhūdharapannagaḥ
sphuṭaphaṇāmaṇidīpagaṇōdvahaḥ Á Á 3.33 Á Á

dinakarōpamadīdhitibhistadā
danujadēhavidāraṇadāruṇaiḥ Á

parigataḥ kila pañcabhirāyudhaiḥ
yadupatiḥ prajahāvasahāyatām Á Á 3.34 Á Á

praguṇamindunivēditapaddhatiḥ
yadukulēndurathō yamunānadīm Á

paramapūruṣamakṣatapauruṣaḥ
patagarāja ivāśu vahan yayau Á Á 3.35 Á Á

tanutaraṅgapṛṣatkaṇaśītalaḥ
surabhikairavasauhṛdavāsitaḥ Á

abhisamētamasēvata mārutō
yamunayā prahitō yadupuṅgavam Á Á 3.36 Á Á

pavanakampitapallavapāṇikā
prahitapuṣpabharā padavīmukhē Á

upajuhāva kila bhramarasvanaiḥ
yadupatiṃ yamunōpavanasthalī Á Á 3.37 Á Á

nimiṣitāsitanīrajalōcanā
mukulitābjamukhī savituḥ sutā Á

lalitadīnarathāṅgayugasvanā
kuhakadainyamaśōcadiva prabhōḥ Á Á 3.38 Á Á

vikacakairavatārakitākṛtiṃ
tanumatīmiva śāradayāminīm Á

tvaritamambunidhērabhisārikāṃ
taritumaihata satyasamīhitaḥ Á Á 3.39 Á Á

bhavati kiṃ nu bhaviṣyati vā kimi -
tyanavadhāritaśaurivihārayā Á

cakitayēva virōcanakanyayā
vidhutavīcikaraṃ kila vivyathē Á Á 3.40 Á Á

ghanatamaḥparipākamalīmasaiḥ
gurubhirūrmigaṇairanupaplutaḥ Á

atitatāra dinādhipatēḥ sutāṃ
anaghayōgamanā iva saṃsṛtim Á Á 3.41 Á Á

yadupatēryamunā tvaritaṃ yataḥ
pratiyataśca samarpitapaddhatiḥ Á

svayamamartyamadāvalamajjanī
caraṇalaṅghyajalā samajāyata Á Á 3.42 Á Á

ajani paścimatō bhṛśamunnatā
ravisutā purataḥ sthalaśēṣitā Á

adhirurōha padaṃ kimasau harēḥ
pratiyayau yadi vā pitaraṃ girim Á Á 3.43 Á Á

akṛtasētumanākalitaplavāṃ
jananasindhudṛḍhaplavamudvahan Á

ravisutāmatilaṅghya ramāpatiṃ
sapadi ghōṣasamīpamupānayat Á Á 3.44 Á Á

atha kayācana kāraṇanidrayā
vivaśasuptajanaṃ vrajamāviśat Á

dhanadapattanasampadi yatra sā
svasutamagryamasūyata rōhiṇī Á Á 3.45 Á Á

upagatē vasudēvasutē’ntikaṃ
narakavairiṇi nandakuṭumbinī Á

araṇisambhavapāvakasaṅgamāt
abhajatādhvaravēdiriva śriyam Á Á 3.46 Á Á

nyadhita nandavadhūsavidhē sutaṃ
drutamupādita gōpakumārikām Á

atha nināya ca dēvakanandanī -
śayanamānakadundubhirāśu tām Á Á 3.47 Á Á

anavabuddhajanārdanakanyakā
vinimayastvatha bhōjagaṇēśvaraḥ Á

dṛṣadi tāmabhihantumapātayat
pratijaghāna ca sā caraṇēna tam Á Á 3.48 Á Á

nṛpatirāśu padā nihatastayā
nipatitōditakantukavadbhavan Á

davasamāhataśailanibhaḥ krudhā
daranimīlitadṛṣṭiradūyata Á Á 3.49 Á Á

udapatat divamugraghanasvanā
yuvatirūpayugātyayaśarvarī Á

asuraghātibhiraṣṭabhirāyudhaiḥ
alaghubhiścapalābhirivāśritā Á Á 3.50 Á Á

atha ca bhōjaniyanturayantritā
danujahanturudantamudairirat Á

paṭu gabhīramudāramanākulaṃ
hitamavistaramarthyamaviplavam Á Á 3.51 Á Á

ahamaśēṣasurāsuramōhanī
yavanikā madhukaiṭabhamardinaḥ Á

prabalaśumbhaniśumbhaniṣūdanē
praṇihitā hatayā tava kiṃ mayā Á Á 3.52 Á Á

vasati nandagṛhē vibudhadviṣāṃ
damayitā vasudēvasamudbhavaḥ Á

ayamasau tava nāśayitēti sā
daramudīrya jagāma yathēpsitam Á Á 3.53 Á Á

madhuhiraṇyanibhō madhurāpatiḥ
dinahutāśanadīnadaśāṃ gataḥ Á

śvasitajalpitavēpitahuṅkṛtaiḥ
aratimāyatabhītirasūcayat Á Á 3.54 Á Á

jaḍamatiḥ sa janārdanamāyayā
vihasitastrapayā janitavyathaḥ Á

apakṛtaṃ vasudēvamamōcayat
dayitayā saha dīnavilāpayā Á Á 3.55 Á Á

kimapi cintitamāgatamanyathā
kimidamityavaśādupajātayā Á

viṣavidūṣitayēva manīṣayā
muhuradūyata mōhavicēṣṭitaḥ Á Á 3.56 Á Á

aviṣayē vipadāmasurāntakē
punariyēṣa nikāraparamparām Á

niyatirēkamukhī duratikramā
kṛtadhiyā kimutā’’vilacētasā Á Á 3.57 Á Á

paribabhūva cukōpa visiṣmiyē
parijahāsa hariṃ prajagarja ca Á

pariṇatēna bhavāntaravāsanā -
’’grahaguṇēna bhajan bhavitavyatām Á Á 3.58 Á Á

kvacana dhāmani kaṃsanivēditē
sabhayamānakadundubhirāvasat Á

smṛtigatēna sutēna sajīvitā
dinaśatāni nināya ca dēvakī Á Á 3.59 Á Á

vigatakanyakayā ca yaśōdayā
niyatisambhṛtanirbharanidrayā Á

cirasamāgatajāgarayā’ntikē
harirapatyamadṛśyata dhanyayā Á Á 3.60 Á Á

yadavabuddhanirākulanītibhiḥ
munigaṇairadhunāpi vimṛgyatē Á

tadidamāgamamaulivibhūṣaṇaṃ
vidhivaśādabhavat vrajabhūṣaṇam Á Á 3.61 Á Á

anaghavatsamanākuladhēnukaṃ
pracuradugdhamacōrabhayōdbhavam Á

vrajamanāmayaviśvajanaṃ vibhuḥ
kṛtayugāspadakalpamakalpayat Á Á 3.62 Á Á

ajani gōpagṛhēṣu manōramaiḥ
amitakāntibhirapsarasāṃ gaṇaiḥ Á

yadanubhūtirasēna samēṣyataḥ
śaraṇayādavaśaiśavayauvanē Á Á 3.63 Á Á

suramahīsuratōṣaṇamādarāt
navamupādita nanda udāradhīḥ Á

taralagōpagaṇāgamasaṅkulaṃ
tanayajanmamahōtsavamadbhutam Á Á 3.64 Á Á

adhicakāra vadānyamaṇēḥ śriyaṃ
vyadhita kalpatarōranukalpatām Á

ajanayacca sutaprasavōtsavē
mahati mēghavikatthanamōghatām Á Á 3.65 Á Á

nidhimanantamiva svayamutthitaṃ
niravadhiṃ nijabhāgamivōditam Á

vrajabhuvaḥ pratilabhya ramāpatiṃ
jahasuraindramasārataraṃ padam Á Á 3.66 Á Á

putraṃ prasūya tapasā puruṣaṃ purāṇaṃ
kālaṃ ciraṃ vidhivaśāt kṛtaviprakarṣau Á

śaṅkākalaṅkitadhiyāvapi dampatī tau
tadvaibhavasmaraṇaśāntarujāvabhūtām Á Á 3.67 Á Á

nandasadmani navēndusannibhau
vāsamētya vasudēvanandanau Á

vṛddhimāpaturanēhasā svayaṃ
svādubhōgajananīṃ suparvaṇām Á Á 3.68 Á Á
Á Á iti śrīkavitārkikasiṃhasya sarvatantrasvatantrasya

śrīmadvēṅkaṭanāthasya vēdāntācāryasya kṛtiṣu

yādavābhyudayē mahākāvyē tṛtīyaḥ sargaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

